
PERDANA 
MENTERI

PRAKATA

Alhamdulillah, dengan limpah kurnia Allah SWT, Dasar Industri Pertahanan Negara (DIPN) telah digubal sebagai 
agenda nasional ke arah memperkukuh kedaulatan dan keselamatan negara. Dasar ini menterjemah aspirasi 
Kertas Putih Pertahanan kepada sebuah rangka kerja strategik bagi membangunkan industri pertahanan 
yang berdaya tahan, bermaruah, inovatif dan berdaya saing di peringkat global.

Pelaksanaan DIPN lantas mempertingkat kemandirian negara dalam pengupayaan pertahanan, di samping 
menjana manfaat ekonomi dan teknologi secara berterusan. Ia mencerminkan komitmen Kerajaan untuk 
mengimbangi antara keperluan keselamatan dengan pembangunan ekonomi agar Malaysia kekal berdaulat, 
makmur dan dihormati.

Sehubungan itu, Kerajaan menyeru semua pemegang taruh termasuk kementerian, agensi kerajaan, industri 
tempatan, institusi penyelidikan serta rakan strategik antarabangsa untuk berganding bahu merealisasikan 
aspirasi DIPN dan membangunkan ekosistem pertahanan negara yang lebih berdaya tahan dan bersedia 
menghadapi cabaran semasa dan masa hadapan.

ANWAR IBRAHIM

MENTERI 
PERTAHANAN

PRAKATA

Industri pertahanan merupakan tunjang utama dalam memastikan kesiapsiagaan dan kemandirian 
pertahanan negara. Dasar Industri Pertahanan Negara (DIPN) diperkenalkan sebagai panduan strategik untuk 
membangunkan ekosistem industri pertahanan yang lebih mampan, inovatif dan berdaya tahan.

DIPN dirangka bagi menyokong keupayaan Angkatan Tentera Malaysia melalui pembangunan teknologi 
tempatan, pengukuhan rantaian bekalan serta kerjasama erat antara kerajaan, industri dan institusi 
penyelidikan. Ia turut menggariskan kerangka pelaksanaan yang inklusif dan berpandangan jauh bagi 
memastikan industri pertahanan negara mampu bersaing di peringkat serantau dan global.

Pelaksanaan dasar ini menuntut komitmen bersama semua pemegang taruh termasuk agensi kerajaan, 
syarikat industri pertahanan, komuniti akademik dan pengguna akhir. Sokongan padu semua pihak adalah 
penting bagi mencapai matlamat kemandirian strategik negara.

DIPN diharapkan menjadi pemangkin kepada lonjakan baharu dalam membentuk landskap pertahanan 
negara yang lebih berdikari, berdaya saing dan berwibawa.

MOHAMED KHALED NORDIN

Pembangunan industri pertahanan yang mampan memerlukan dasar yang jelas, berpandangan jauh dan 
berpaksikan kepada keperluan strategik negara. Dasar Industri Pertahanan Negara (DIPN) ini ialah hasil 
usaha bersepadu antara pelbagai pihak yang telah mengambil kira kepentingan keselamatan, pembangunan 
teknologi tempatan dan keupayaan industri nasional dalam menyokong keperluan pertahanan negara secara 
holistik.

Dalam memacu pelaksanaan dasar ini, Kementerian Pertahanan komited untuk memperkukuh ekosistem 
industri pertahanan negara melalui perancangan rapi, penyelarasan dasar yang efektif serta pelaksanaan 
program pembangunan kapasiti dan kompetensi industri. Inisiatif ini turut menyokong aspirasi Kerajaan untuk 
menjadikan sektor pertahanan sebagai pemacu pertumbuhan ekonomi dan inovasi teknologi negara.

Saya ingin merakamkan setinggi-tinggi penghargaan kepada semua pihak yang telah menyumbang secara 
langsung dan tidak langsung dalam merangka DIPN ini. Semoga dasar ini menjadi rujukan utama pelbagai 
pihak dalam merangka strategi pelaksanaan industri pertahanan negara yang lebih dinamik, inklusif dan 
berimpak tinggi.

KETUA SETIAUSAHA
KEMENTERIAN 
PERTAHANAN

PRAKATA

LOKMAN HAKIM ALI

RINGKASAN EKSEKUTIF

Dasar Industri Pertahanan Negara (DIPN) menyediakan rangka kerja strategik untuk memperkukuh 
kemandirian, inovasi dan kemajuan teknologi dalam industri pertahanan Malaysia. Berasaskan visi jangka 
panjang Kertas Putih Pertahanan (KPP), DIPN menterjemahkan aspirasi strategik pertahanan kepada objektif 
industri yang boleh dilaksanakan. Dasar ini bertujuan mengurangkan kebergantungan kepada teknologi 
asing dengan memperkukuh keupayaan tempatan melalui kerjasama erat antara sektor awam dan swasta. 
DIPN turut selari dengan Pelan Induk Perindustrian Baharu (NIMP) 2030 bagi mengalihkan fokus daripada 
penyelenggaraan kepada pembuatan bernilai tinggi dan inovasi teknologi. 

DIPN menyasarkan industri pertahanan yang berdaya saing di peringkat global, dengan memastikan 
kepentingan negara terpelihara. Melalui pelaburan strategik, inovasi dan kerjasama kukuh antara pemegang 
taruh, Malaysia berhasrat untuk menjadi hab serantau bagi pembuatan dan inovasi pertahanan. Selain itu, 
DIPN menekankan penerapan prinsip Alam Sekitar, Sosial dan Tadbir Urus (ESG) dalam membina ekosistem 
pertahanan yang mampan, bagi menjamin keselamatan jangka panjang, ketahanan ekonomi dan kedaulatan 
teknologi negara. 

Visi ini hanya dapat direalisasikan dengan kerjasama erat antara Kementerian Pertahanan (MINDEF), Angkatan 
Tentera Malaysia (ATM), pemain industri pertahanan serta entiti penyelidikan & pembangunan (R&D), yang 
masing-masing memainkan peranan penting dalam memacu kemajuan industri ini. 

Ia berlandaskan empat misi utama:

Memperkukuh 
tadbir urus 

dan ketelusan 
perolehan

Memacu 
pertumbuhan 
industri dan 

integrasi rantaian 
bekalan

Memacu 
transformasi 

teknologi

Menjamin 
kelestarian 

ekonomi

